
Absolventë, prindër dhe anëtarë të familjeve, rektor Abazi, Dr. Farrington 

dhe anëtarë të  Bordit, ministra,  staf akademik, ish-studentë të  
Universitetit të Evropës Juglindore dhe miq të Universitetit, mirëmëngjesi 
të gjithëve! 

Unë, kam nderin që sot jam me ju dhe që jam pjesë e kësaj ceremonie.   

Do të doja ta përkrahja profesor Farringtonin dhe ta falënderoja rektorin 
Abazi për nëntë vitet e tij në shërbim të Universitetit dhe T’uajin, studentë.  

Veçanërisht më vjen mirë që rektori Abazi do të mbetet aktiv në 
Universitet, duke qëndruar si Rektor Emeritus për tre vitet e ardhshme. 

Pse jam këtu sot?  Ndoshta, jo shumëkush nga ju e dini se Qeveria 
amerikane përmes USAID-it ishte një nga themeluesit e Universitetit të 

Evropës Juglindore (UEJL).  Që nga viti 2001 e deri në vitin 2007, USAID-i ka 
siguruar 22 milion dollarë në përkrahje të UEJL në partneritet me 

Universitetin e Indianës.  
Qëllimi: Themelimi i një institucioni privat, i cili do t’i rregullonte pabarazitë 
në arsimin e lartë në Maqedoni, duke siguruar arsim të lartë cilësor 

shumëetnik dhe shumëgjuhësor.  Një fakt tjetër që ju ndoshta nuk e dini 
është se Universiteti i Evropës Juglindore (UEJL), ishte institucioni i parë 

privat i arsimit të lartë në Maqedoni. Ndihma jonë ishte në tri fusha: 
 

E para:  Duke qenë donatori më i madh, kemi siguruar financa për 
shpenzimet operacionale, zhvillim të infrastrukturës, pajisje TI, dhe për 
avancimin e shkathtësive akademike dhe mësimore nëpërmjet zhvillimit të 

stafit akademik dhe planprogrameve. 
 

E dyta: Programi për lidhje (Linkage programe) me Universitetin e Indianës 
(IU), filloi në nëntor të vitit 2001.  Universiteti i Indianës ka siguruar ndihmë 

në fusha, siç janë: zhvillimi i planprogrameve dhe teknologjive të 

informacionit (TI), si dhe trajnime pedagogjike për mësimdhënësit e gjuhës 
angleze, të cilët këtë gjuhë e kanë gjuhë të dytë. Janë ndarë bursa për 

studentët me nevoja financiare, të cilët i plotësonin kriteret akademike, me 
qëllim që të ruhet ekuilibri gjinor dhe diversiteti etnik. U realizua një  

program për kredi studentore përmes kursimeve vendore dhe 



institucioneve të kreditimit për të mundësuar lehtësira financiare për 
studentët e kualifikuar të UEJL-së.      

 

E treta:  Ndihmën tonë të vazhdueshme e fokusuam në rritjen e 

kapaciteteve mësimdhënëse në Fakultetin e Administrimit të Biznesit dhe 
Fakultetin e Shkencave të dhe Teknologjive të Komunikimit. Kemi përkrahur 
krijimin e Qendrës së karrierës që përgatitë studentët për punësim, 

Qendrën për zhvillimin e biznesit që shërben si urë lidhëse ndërmjet 
kompanive të biznesit dhe UEJL, si dhe krijimin e Qendrës për përkrahjen e 

mësimdhënies për të trajnuar mësimdhënësit për metodat bashkëkohore 
të mësimdhënies, TI dhe gjuhë angleze.  

 

Që nga viti 2001, numri i studentëve në UEJL është rritur nga 900 në mbi 
7000 studentë dhe ka një kampus më të bukur dhe më funksional që unë 

kam parë në Maqedoni. 
 

Por, sot, nuk është koha për t'u fokusuar në të kaluarën. Sot, është koha 

për t'u fokusuar në të ardhmen. Në të ardhmen tuaj dhe të ardhmen e këtij 
institucioni, si dhe të ardhmen e Maqedonisë.  

Shikoni rreth jush.  Kolegët tuaj janë nga grupe të ndryshme etnike, në disa 

raste ka edhe nga vende të ndryshme, por ju të gjithë keni të përbashkët 
përvojën tuaj gjatë këtyre tri viteve të fundit në përgatitjen tuaj për fazën e 
ardhshme të jetës tuaj. 

Ky Universitet është simbol i tolerancës dhe multikulturalizmit, kurse ju jeni 

emisarë të tij.  Unë ju bëj thirrje që t’i çoni përpara këto ideale në jetën tuaj 

personale dhe profesionale me qëllim që të ndërtoni një Maqedoni më të 
mirë dhe një botë më të mirë. 

Në një kohë kur disa mund të thonë se tensionet ndëretnike janë në rritje, 

ju jeni  dëshmi për atë se është e mundur të arrihet qëllimi i përbashkët, 
atëherë kur njerëzit punojnë së bashku. Ju keni ndërmarrë veprime 

konstruktive për ta përmirësuar jetën tuaj, jetën e familjeve tuaja, 

komuniteteve, shteteve, dhe rajonit tuaj.  Ju keni vendosur që të mos 
mbeteni peng të së kaluarës, por në vend të saj,  përqafojeni të ardhmen 

dhe të gjitha mundësitë që ajo i ofron.   



SHBA-të, nëpërmjet Ambasadës dhe USAID-it, i përkrahin të gjithë 
qytetarët e Maqedonisë: qofshin ata shqiptarë, maqedonas, vlleh, turq, 

romë ose të ndonjë përkatësie tjetër etnike.  Ne, besojmë se një shoqëri 

shumëetnike është fuqi e jo dobësi. Kjo është një nga arsyet kryesore pse e 

kemi përkrahur themelimin e këtij Universiteti.   

Ne, gjithashtu besojmë se integrimi euro-atlantik mbetet rruga më e mirë 

që i shpie përpara të gjithë qytetarët e Maqedonisë dhe rajonin më të 
gjerë.  Ne, fuqimisht i mbështesim përpjekjet e Maqedonisë për t’u 

integruar me Bashkimin Evropian. Është e rëndësishme të dimë se një nga 

qëllimet e BE-së është përmbushja sfidave të globalizimit, duke ruajtur 
diversitetin e popujve të Evropës. 

Diversiteti është vlerë kryesore e Bashkimit Evropian: respekt për 

diversitetin kulturor, gjuhësor dhe fetar dhe një përzierje harmonike e 
traditës dhe progresit. 

Ju, absolventët e UEJL-së, jeni të kualifikuar në mënyrë unike për të marrë 
pjesë në garën e madhe evropiane, pasi arsimi juaj ka inkorporuar 

plaprogramet amerikane dhe të BE-së, në një mjedis bashkëkohor.   

Unë, ju inkurajoj që ta ndërtoni përvojën tuaj multikulturore në UEJL duke 

kërkuar më shumë informacion rreth botës.  Shfrytëzojini përparësitë e 
tilla: mundësitë për bursa Fulbright në SHBA, ose Erasmus në BE.  Bëni punë 

vullnetare, bëni punë praktike, gjurmoni në internet dhe komunikoni me 
Qendrën e karrierës për mundësi, sepse ju të gjithë jeni të kualifikuar dhe 

keni mundësi të mrekullueshme për të eksploruar dhe zbuluar.  

Sa më shumë që mësojmë për kulturat tjera, aq më shumë dimë për veten 

tonë dhe kështu bëhemi qytetarë më të mirë të botës globale. 

 Jam krenar që SHBA-të kanë qenë një mbështetës i fortë i UEJL-së, jam 

krenar për idealet e Universitetit dhe të studentëve, besoj dhe jam krenar 
për secilin prej jush për suksesin në karrierën tuaj arsimore dhe për faktin 

se ju do të kontribuoni për familjen, komunitetin dhe vendin tuaj në vitet 

që vijnë. 

 Urime! 

Ju faleminderit. 



 


